Cerdd neu ymddiddan rhwng gŵr wedi meddwi a’r wraig yn ei geisio adref, i’w chanu ar Glan Medd-dod Mwyn.

1.
Y Wraig

Braf ydy eich bywolieth, ŵr llyweth, yn llan,

A sberiwch un ddime i minne yn y man?

Fel angel yn dafarn, awch cadarn, y’ch ceir,

Yn ddiawl pan ddowch adre a chŵyn ole i chwi wneir;

Yn boeth y bo’ch gwefle, hen gene di-gwrs;

Gwariasoch gryn chweigien o’ch pawen i’ch pwrs,

Mae llawer o’ch deutu yn dwys garu eich disgwrs,

A minne a’r plant gartre’ mewn tene fyd tost

Heb feddu grot arian, go fechan yw’r fost,

A chwithe efo’r cwrw yn ei bwrw hi yn bost.

2.
Y Gŵr
Wel, dyma’r hen gludfa ddwl ara’ ddi-les,

Llawer drwg dafod yn gafod a ges,

Hen rincyn cŵn yr ancar, ddwl afar ddi-lun,

Yn dangos ei gwinedd a’i dannedd i’w dyn;

Oni eisteddi di awr unig yn ddiddig neu ddwy

Heb ddangos creulonder, er pleser i’r plwy’,

Mi arhosa’ yn tafarndy drwy hynny dri hwy;

Os gwaria-i chwech weithie rhoi bonlle’ yma y bydd,

Cymin a yfes mi deles bob dydd

Gyda’m cyfeillion yn rhadlon a rhydd.

3.
Y Wraig
Mae ganddoch gyfeillion, du elynion di-les;

Pe gwydden’ o’ch plegid y gofid a ges!
Yn sâl ac yn gwla ac arna-i fawr gig, 

Gwneud gwynt i mi a dderw ar ôl cwrw yn ei big;

Cael amal own newydd draw beunydd, dro bas,

O ddu digon lliwgar yn glyfar, a glas,

Nid wy’n cael y leni fawr brofi cig bras;

Talu cryn bunne i dafarne di-fudd

A minne â dŵr gloyw yn groyw ar bob grudd,

O’i ddwrn ac o’i ddyrnod mor barod y bydd.

4.
Y Gŵr
Pwy feder un munud mo’r dwedyd yn deg?

Rwy’n tybed o’m gwirfodd na chaeodd mo’i cheg;

Ers gwell na thair blynedd mae anhunedd yn hon,

A phwy na r(i warrog i’w phenglog â ffon?

Heb hosan na gardas yn ddiras hi ddaw

A chlep yn ei chlopa, mi brofa’ mewn braw,

I’r dafarn ben bore a’i bone yn un baw;

Ni feddwl hi gartre’ am ddegyme yn ddi-gudd,

Na rhent na threth hynod yn barod ni bydd;

On’d y fi sy’n gofalu am dalu yn y dydd?

5.
Y Wraig
Mi fyddwch (rwy’n coelio) yn deilio’n bur dost,

Mae’n anodd gwneud enllyn, ŵr purwyn, o’r post;

Petai gen-i enwyn na ’menyn na maidd

Ni chawn gan y crwytgi mo’i brofi fo braidd;

Nid oes dan fy nwylo yn ei gludo ddim gwlân,

A’r plant heb fawr droee am eu tine heb ddim tân

Yn ddigon afiachus, rai moddus a mân;

A gwragedd tafarne a’u gowne yn ddi-gudd

A pheisie o stwff brithwyn amdanyn’ bob dydd,

A the ar ôl prydnawnbryd trwy eu bywyd y bydd. 

6.
Y Gŵr
Ni feder hi godi na throchi na thrin

Mo’i phlentyn o’i wely neu dynnu am ei din,

Na golchi mo’i gawie na’i glytie â dŵr glân,

Mae eu torre yn un terrig rwymedig, rai mân;

Hi godiff o’i gwely dan grafu pob grudd

Ac eiste ar ei hesog yn benglog y bydd,

A phwy nad (i’n gadarn i’r dafarn bob dydd?

Ond gwell na chwmpeini’r ddu ladi ddi-les

Na wnaiff ond pwnsachu neu ymgrafu mewn gwres

Yw’r dafarn, le difyr, yn gywir a ges.

7.
Y Wraig
Difyrrwch yrŵan yw’ch arian i chwi;

Pan ddarffo’r holl gwbwl rhyw feddwl rwyf fi
Yr â gwraig y tŷ hithe a’i geirie yn bur goeg

A’i gwefle, fwyn gowled, gan sured â soeg;

Bydd dau bâr o lyged fel ffured i’w phen,

Hi edrych fel draenog yn llidiog ei llen

Pan ddelo’r hen boced dan bared i ben;

Mi af at fy nghyw bychan—on’d truan yw’r tro?—

Fe geir eto eich gweled gan llymed â llo

Yn cadw’r brychewyn fel glewddyn dan glo.

8.
Y Gŵr
Wel dyma ymadawiad ( chwrnad o’i cho’,

Yn gwrrwm mi ’gyrres, hen bryfes, i’w bro;

Mae gennyf swllt eto i gofio cael gwn,

Dwy goron mi ’gweries, cain hanes, cyn hwn;

Ca-i gwrw, ca-i groeso, ca-i ’nghoelio am ’y nghân,

Ca-i ffrins a chyfeillion, rai mawrion a mân,

A gwraig y tŷ yn effro i dendio i mi dân;

Caf ŵr y tŷ hefyd mawr funud mor fwyn,

Ca-i ’r forwyn, ca-i ’r feistres o loches i lwyn,

Llawenydd diddarfod yw glan medd-dod mwyn.

Cerdd, neu Ymddiddan rhwng gwr wedi meddwi, A’r Wraig yn ei geisio adre: I’w chanu ar glan Medd’dod mwyn. 

1.
Y Wraig

 Braf ydi’ch bywioliaeth wr llyweth yn llann,

A speriwch un ddime i minne yn y mann,

Fel Angel yn dafarn awch cadarn i’ch ceir,

Yn ddiawl pan ddowch adre a chwyn ole chwi wneir,

Yn boeth y bo’ch gwefle hen gene di gwrs,

Gwariasoch grynn chweigien och pawen i’ch pwrs,

Mae llawer o’ch dauty’n dwys garu’ch dysgwrs,

A minne a’r plant gartre mewn tene fyd tost,

Heb feddu grot arian go fechan iw’r fost,

A chwithe efo’r cwrw yn ei bwrw hi’n bost.

2.
Gwr

Wel dyma’r hen gludfa ddwl ara ddi lês,

Llawer drwg dafod yn gafod a ges,

Hen ringcin cwn yr Angcar ddwl Afar ddi lŷn,

Yn dangos ei gwinedd a’i danned iw dŷn,

Oni eisteddi di awr unig yn ddiddig ne ddwy,

Heb ddangos creulonder er pleser i’r plwy,

Mi arhosa yn tafarndy drwy hynny dri hwy,

Os gwariai chwech weithie rhoi bontle yma y bydd,

Cimin a yfes mi deles bob dydd,

Gyda’m cyfeillion yn rhadlon a rhydd.

3.
Wraig

Mae ganddoch gyfeillion dy elynion di les

Py gwydden o’ch plygid y gofid a ges,

Yn sal ag yn gwla ag arnai fawr gîg, 

Gwneud gwynt imi a derw ar ol cwrw yn i big,

Cael amal own newydd draw beunydd dro bas,

O ddu digon lliwgar yn glufar a glas,

Nid wi’n cael y leni fawr brofi cig bras,

Talu crynn bunne i dafarne di fydd,

A minne a dwr gloew yn groew ar bob grudd,

Oi ddwrn ag oi ddyrnod mor barod y bydd.

4.
Y Gwr

Pwy feder un munud mor deudud yn deg,

Y rwi’n tybed om gwirfodd na chaeodd moi cheg,

Er’s gwell na tnair Blynedd mae anhunedd yn hon,

A phwy na roe warrog iw phenglog a phonn,

Heb hosan na gardas yn ddi ras hi ddaw,

A chlepp yn ei chloppa mi brofa mewn braw,

I’r dafarn ben bore a’i bone yn un baw,

Ni feddwl hi gartre am ddegyme yn ddi gudd,

Na Rhent na threth hynod yn barod ni bydd,

Ond y fi sy’n gofalu am dalu yn y dydd.

5.
Y W

Mi fyddwch rwi’n coelio yn deilio’n bur dost

Mae’n anodd gwnued enllyn wr purwyn or post,

Py dae gan i enwyn na menyn na maidd,

Ni chawn gan y crwytgi moi brofi fo braidd,

Nid oes dan fy nwylo yn ei gludo ddim gwlan,

Ar plant heb fawr droye am ei tine heb ddim tan,

Yn ddigon afiachus rai moddus a mân,

A gwragedd Tafarne a’u gowne’n ddi gudd,

A pheisie o stwff brithwyn am danun bob dydd,

A Thea ar ol prydnanbryd trwy e’u bywyd y bydd. 

6.
Y Gwr

Ni feder hi godi na throchi na thrin,

Moi phlentyn o’i welu neu dynnu am ei din,

Na golchi mo’i gawie nai glytie a dwr glân,

Mae i torre yn un terrig rywmedig rai mân,

Hi godiff o’i gwelu dan grafu pob grudd,

Ag eiste ar ’i Hestog yn benglog y bydd,

A phwy nad ae’n gadarn i’r dafarn bob dydd.

Ond gwell na chwmpeini’r ddu ladi ddi les,

Na wneiff ond pwnsachu neu ymgrafu mewn gwres,

Iw’r dafarn le difir yn gywir a gês.

7.
Y Wraig

Difyrwch y rwan i’w ’ch arian i chwi,

Pan ddarffo’r holl gwbwl rhyw feddwl yr wy fi,

Yr a gwraig y ty hithe a’i geirie yn bur goeg,

A gwefle fwyn gowled gan surred a soeg,

Bŷdd dau bar o lyged fel ffured iw phenn,

Hi edrych fel draenog yn llidiog ei llenn,

Pan ddelo’r hen Bocced dan barred i benn,

Mi af at fy Nghiw bychan ond truan iw’r tro,

Fe geir etto’ch gweled gan llymed a llo,

Yn cadw’r brychewyn fel glewddyn dan glo.

8.
Y Gwr

Wel dyma ymadawiad a chwrnad o’i cho,

Yn gwrwm mi gyrres hen bryfes iw bro,

Mae gennyf swllt etto i gofio cael gwnn,

Dwy goron mi gweries cain hanes cynn hwm,

Cai Gwrw cai groeso cai nghoelio am y nghân,

Cai ffruns a chyfeillion rai mowrion a mân,

A Gwraig y ty yn effro i dendio im i dân,

Caf wr y ty hefyd mawr funud mo’r fwyn,

Cai’r forwyn cai’r Fistres o loches i lwyn,

Llawenydd di ddarfod iw glan medd-dod mwyn.

Hugh Jones, Llangwm a’i cant

Y testun

Argraffwyd yng Nghaer gan Thomas Huxley (fl. 1765–88). Nid oes dyddiad ar yr wynebddalen.

